2005EKO URTARRILAREN 31KO GOBERNU BILKURA
===========================================

Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

Nafarroako Gobernuak gaitzetsi du ETAk Denian egin duen ekintza terrorista
__________________________________________________________________


Nafarroako Gobernuak erabaki du gaitzestea ETAk Denian (Alacant) egin duen azkeneko ekintza, non artefaktu bat leherrarazi zuen hango hotel batean.


Nafarroako Gobernuaren arabera, hori bezalako jarduerek berriz agerian uzten dute banda terroristak duen interesa gizartea ikaratzeko. Bandari hiltzea interesatzen zaio, ahal duenean; eta hiltzerik ez duenean, mehatxu egiten die herritarrei askatasuna murrizteko asmoz. Bestelakoa da, ordea, nafar gizartearen nahia, bizitza eta askatasunaren alde apustu egiten duena.
NEKAZARITZA, ABELTZAINZA ETA ELIKADURA DEPARTAMENTUA

======================================================


Larraga, Berbintzana, Miranda-Arga, Tafalla eta Erriberriko udalerrietan, Nafarroako Ubidearen eremu ureztagarriko IV-1 sektoreko lur-zatien berrantolamendua eta ureztalurra sortzea onetsi da
__________________________________________________________________



Nafarroako Gobernuak Foru Dekretu bat onetsi du Larraga, Berbintzana, Miranda-Arga, Tafalla eta Erriberriko udalerrietan, Nafarroako Ubidearen eremu ureztagarriko IV-1 sektoreko lur-zatien berrantolamendua eta ureztalurra sortzea onesten duena. 



Horrez gain, Foru Dekretu horren bidez, sektore honetako nekazaritza azpiegituretan esku hartzea  onura publikokoa eta presakoa deklaratzen da bidezko diren ondasun eta eskubideen desjabetzapenak eta lurren okupazioa eta zortasun ezarpenak (aldi bateko nahiz iraunkorrak) egin daitezen.
Esku hartzeak helburu duen alderdiak 9.223 hektarea inguru dauka. Horietarik 2.755 hektarea ureztalur bilakatuko dira, Itoitz-Nafarroako Ubidetik ureztatuko diren alderdien kontzesio-proiektuarekin bat eginik.

Behin-behinekoz, lur-zati berrantolamenduaren eremua honela mugatuko da: Iparraldean: NA-6030 errepidea, Artaxonako udalerria eta Nafarroako Ubidea; Ekialdean: Tafallako hiri-gunea eta A-15 autopista; Mendebaldean: Arga Ibaia; eta Hegoaldean,  Piñuelako malkarra, Nava eta Sasoko Erreka-zuloak, Mirandako bidea, Hoya Grande eta Bericoko idoiak.
Eremu horretako nekazaritza azpiegituretan izan beharreko esku-hartzean sartzen dira, lehenik, lur-zati berrantolamendua ureztaketak eskatzen duen egiturari egokitzeko obrak eta, bigarrenik, eraldaketarako beharrezkoak diren obrak; horretarako egin beharrekoak dira Nafarroako Ubideko hartunea, sektoreko eta eremuko oinarrizko sarea, bai eta emaria presioz banatzeko sarea, ureztaketa unitateak hornitzen dituzten ur-harguneetaraino; horiek lur-zatiko ureztaketa sistemekin parekatuko dira, nekazaritzako interes pribatuko obren kalifikazioa emanez.

Ingurumenaren arloko kontuak



Alderdi hau ukitzen duten ingurumen-inpaktuak gutxiagotzeko proposatu diren neurri zuzentzaileak hiru dira, labur bilduta: alde batetik, ureztalur bilakatzetik aterako dira natura-gune babestuak eta estepako hegaztiak dituztenak; beste aldetik ondare historiko-artistikoa kontrolatu eta jarraitzea; eta azkenik, Ingurumen, Lurraldearen Antolamendu eta Etxebizitza Departamentuak kontrolatzea agregakinak erauzteko alderdiak nahiz zabortegiak.
Nafarroako Azpiegiturei buruzko martxoaren 7ko 1/2002 Foru Legearen xedapen gehigarrian ezarritakoarekin bat, Ingurumenaren gaineko Eraginaren Ebaluazioa berriz egin beharretik salbuetsirik egonen dira Nafarroako Ubidea eta haren eremu ureztagarriak, nahikoa izanen baita Ingurumen, Lurraldearen Antolamendu eta Etxebizitza kontseilariak 1999ko apirilaren 29an egindako Ingurumenaren gaineko Eraginaren Adierazpena, Nafarroako Ubidearen eta haren eremu ureztagarriak eraldatzeko Udalez gaindiko Proiektu Sektorialari buruzkoa, zeinetan ezarri beharreko neurri zuzentzaileak zehazten baitira eta neurri horien betetzea bermatzeko ingurumen arloko zainketa programa ezartzen baita.


Ustiapenaren oinarrizko azalerak
Eremu horretan ustiapenaren oinarrizko azalera, lehorreko lurretan, gehienez ere 125 hektareakoa izanen da eta gutxienez 25 hektareakoa. Ustiapenaren oinarrizko azalera, ureztaketa lurretan, gehienez ere 25 hektareakoa izanen da eta gutxienez 5 hektareakoa. 
Ustiapen mistoetarako, lehorreko eta ureztaketa lurrekoak, 5ekoa izanen da ureztaketa lurrak lehorreko lur bihurtzeko faktorea. Ureztatzeko azalera oinarrizkoa, beraz, bost hektareakoa izanen da ureztatze-unitate erregimena aplikatzeko.

Laborantzako gutxieneko unitateen balioak honako hauek dira: 25 hektarea lehorreko lurretan eta 5 hektarea ureztalurretan.
Aurrekontua eta finantzazioa



Nekazaritza azpiegituretako esku hartze honek 29.541.692 euroko inbertsioa behar du, honelaxe banatuta: 19.590.197 euro interes orokorreko obretan; 9.701.495 euro nekazaritza-interes pribatuko obretan; eta gainerako 250.000 euroak ikerketa eta proiektuetan. Administrazioak 21.111.059 euro emanen ditu, eta gainerakoa (8.430.6333 euro) onuradunek.
Etxalar eta Lodosan herrilur desafektazioak onetsi dira
__________________________________________________________________

Nafarroako Gobernuak foru dekretuz onetsi du Etxalar Lodosan herrilurrak desafektatzea.

Zehatz-mehatz, Etxalarko Udalaren herrilurretan kokatutako 6.381 m2ko lursail baten desafektazioa onetsi da eta haren onura publikoa deklaratu. Lurra “Ezkurrebi” parajean dago eta desafektazioaren helburua da lur hori trukatzea 8.053 m2 duen beste lur batekin, bigarren hau jabetza partikularrekoa, haren aprobetxamendua hobetzeko.
Bestalde, Lodosan 2.500 m2ko lurra desafektatzen da, Udalarena dena, “La Lomba” parajean, haren erabilpena M.Torres Diseños Industriales, S.A. enpresari lagatzeko hiru aerogeneradore eta transformazio zentro bat jar ditzan eta bertan dauden beste instalazioekin konektatzeko behar diren bide-tarteak egiteko.

EKONOMIA ETA OGASUN DEPARTAMENTUA

=====================================

Gobernuak dohaintza batzuk onetsi ditu Nafarroako Museorako eta “Julio Caro Baroja” Museo Etnografikorako

_________________________________________________________________

Nafarroako Gobernuak hiru erabaki hartu ditu gaurko bilkuran balio artistiko eta kulturala duten beste hainbeste dohaintza onartzeko Nafarroako Museorako eta Iratxeko (Aiegi) “Julio Caro Baroja” Museo Etnografikorako.
Nafarroako Museorako dohaintza Carlos Cánovas argazkilariak egin du eta hark egindako 16 argazki-positibo dira.

Iratxeko Museo Etnografikorako bi dohaintzak Aberto García Rodríguezek eta Iruñeko San Lorenzo parrokiak eginak dira. Lehena uztarri batek behorrendako tranga txiki batek osatutako multzoa da. Uztarria Hornillos del Camino herritik dator (Burgos), eta tranga Urbasatik. Bigarren dohaintza Iruñeko San Lorenzo Parrokiako organoaren “bentola” bat da.

TOKI ADMINISTRAZIO DEPARTAMENTUA

==================================

“Belaskoaingo hustubideak egiteko eta hondakin-urak tratatzeko obren proiektuak” ukitzen dituen ondasun eta eskubideen okupazioa presakoa dela deklaratu da
_________________________________________________________________


“Belaskoaingo hustubideak egiteko eta hondakin-urak tratatzeko obren proiektuak” ukitzen dituen ondasun eta eskubideen okupazioa presakoa dela deklaratu du Nafarroako Gobernuak foru dekretuz, nahitaezko desjabetzapenaren ondorioetarako.


Desjabetze prozedura joan zen urteko abuztuaren 25ean hasi zen, Toki Administrazio zuzendari nagusiak emandako ebazpen baten bidez eta jende aurrean jarri zen. Beste ebazpen baten bidez, behin betikoz onetsi zen abenduaren 31an.
Gobernuak Ezkarozeko Batzorde Kudeatzailea izendatu du

_________________________________________________________________


Nafarroako Gobernuak Ezkarozeko Batzorde Kudeatzailea izendatu du gaurko bilkuran.


Zehatz –mehatz, batzordea ondoko lagun hauek osatuko dute: Ana María Navarro González, Araceli Esverri Barber, Mª Ángeles Goyeneche Moso eta Ana Isabel Echeverría Artoleta.

LEHENDAKARITZA, ABELTZAINTZA ETA BARNE DEPARTAMENTUA

=======================================================

Maisuendako 465 lanpostuk osatutako enplegu publikoaren eskaintza partziala onetsi da
_________________________________________________________________


Nafarroako Gobernuak enplegu publikoaren eskaintza partziala onetsi du gaurko bilkuran, Hezkuntza Departamentuari atxikituriko 465 lanpostuk osatua eta maisuei zuzendua (B mailako funtzionarioak).


Zehatz-mehatz, eskainitako 465 lanpostu honelaxe banatzen dira:

· gaztelaniazko hezkuntza ereduetan ikasgaiak emateko lanpostuak: 120 lanpostu ingelesa emateko; 106 Haur Hezkuntzan, 55 Pedagogia Terapeutikoan; 27 Soinketarako; 20 Entzumena eta Hizkuntza; eta 10 Musika maisuentzat.

· euskarazko hezkuntza ereduetan ikasgaiak emateko lanpostuak: 52 lanpostu Haur Hezkuntzan; 24 Euskara maisuentzat; 20 ingeles  maisuentzat; 13 Pedagogia Terapeutikoan; 8 Entzumena eta Hizkuntzan; 7 Soinketan; eta 3 Musika maisuentzat.

Nafarroako Gobernuak ahalik eta lasterren nahi du egin oposaketak (ekainean edo uztailean), probak heldu den ikasturtea (2005-2006) baino lehen ebazteko. 
